
Fundarsetning

Formaður BHS Jón Gíslason setti fund og bauð fundarmenn velkomna. Hann lagði til að Júlíus Guðni Antonsson stýrði fundi og Anna Margrét Jónsdóttir ritaði fundargerð. Hann tilnefndi auk þess í kjörbréfanefnd Matthías Lýðsson, Gísla Magnússon og Halldór Guðmundsson. Engar athugasemdir komu fram við það og tóku þau því til starfa.

Skýrsla formanns. 

Jón Gíslason flutti skýrslu stjórnar. Í henni kom fram að stjórnin sem kjörin var á síðasta aðalfundi hafði skipt þannig með sér verkum að hann er formaður og Skúli Einarsson varaformaður. Aðrir stjórnarmenn starfa þá sem meðstjórnendur þar sem framkvæmdastjóri ritar fundargerð á stjórnarfundum. Ákveðið var að ráðunautar flyttu sínar starfsskýrslur á formannafundi sem haldinn er í nóvember þar sem þá væri betri tími til að ræða slík mál en á aðalfundi Búnaðarsambandsins. Á síðasta formannafund mætti landbúnaðarráðherra Einar K. Guðfinnsson og flutti erindi. 

BÍ stóð fyrir fundi frambjóðenda í kjördæminu sem haldinn var í Staðarflöt síðastliðið vor. Ekki voru haldnir aðrir almennir bændafundir á árinu enda stóðu Bændasamtökin ekki fyrir neinni fundaherferð síðasta vetur. Ekki er búið að leggja gömlu Búnaðarsamböndin niður formlega ennþá en vonandi tekst það á næsta ári. Rætt hefur verið hvort BHS eigi að koma að brunaeftirlits- og tryggingamálum í héraðinu og óskaði Jón eftir áliti fundarmanna um það. Einnig hefur verið rætt hvort BHS eigi að koma að öryggismálum varðandi vélar og tæki á bæjum. Hann kynnti tillögur stjórnar sem lagðar verða fyrir aðalfund. Hann fór yfir afgreiðslur þeirra mála sem Búnaðarsambandið lagði fyrir síðasta Búnaðarþing. Þau vörðuðu sauðfjárveikivarnir, internetsamband, innlenda áburðarframleiðslu, frestun skatts vegna hagnaðar á búum þar sem skorið hefur verið niður vegna riðu og almennt um hagsmunagæslu vegna kjaramála bænda. 

Skýrsla framkvæmdastjóra

Gunnar Ríkharðsson flutti skýrslu framkvæmdastjóra og fór yfir starf ráðunauta á árinu 2007. Virkir félagar í Búnaðarsambandinu eru nú 533 talsins. Starfsmenn skiluðu um 3,6 ársverkum á árinu sem er ívið minna en árið á undan, þar sem hann sjálfur vann minna vegna anna á öðrum stöðum. Auk þess hætti Svanborg störfum síðasta vor. Hann fór yfir skiptingu vinnu milli búgreina en þar virðist heldur hafa minnkað sá hluti sem fer í nautgriparækt en aukist það starf sem fer í sauðfjárrækt, hrossarækt og búfjáreftirlit. Rekstur Búnaðarsambandsins hefur gengið nokkuð vel og skilar hagnaði  á árinu. 

Stöðug aukning er á afurðum í nautgriparæktinni. Nýtt skýrsluhaldskerfi er væntanlegt á árinu og sömuleiðis nýtt forrit til fóðuráætlanagerðar. Slegið var met í kvígudómum síðastliðið vor en nú verður breytt fyrirkomulag á þeim, þar sem landsráðunautur mun ekki lengur fara um og dæma heldur mun héraðsráðunautur að mestu sjá um dómana. Reynt verður að dreifa kvígudómunum meira yfir árið. 

Greinilegur hugur er í mönnum í kynbótastarfi í sauðfjárrækt, sæðingar og lambaskoðanir aukast stöðugt. 

Starf sem fer í jarðræktina fer heldur vaxandi á hverju ári. Árni Snæbjörnsson kom og aðstoðaði við skurðamælingar síðastliðið sumar. Kornyrkja á svæðinu fer sívaxandi. Nú getur búnaðarsambandið boðið upp á túnkortagerð með aðgangi að loftmyndagrunni á netinu og hafa nokkrir bændur nýtt sér það nú þegar og lítur út fyrir að mikið verði að gera í því í nánustu framtíð. 

Búnaðarsambandið hefur séð alfarið um skýrsluhald í hrossarækt á svæðinu og fær greitt fyrir það frá BÍ í samhengi við fjölda skráðra folalda á hverju ári. Haldnar voru tvær kynbótasýningar síðasta sumar, önnur að vorinu og svo síðsumarsýning. 

Reikningar

Gunnar fór yfir reikninga Búnaðarsambandsins fyrir árið 2007. Rekstrartekjur námu alls 41.090.869 kr og rekstrargjöld 35.435.147 kr. Fjármagnstekjur umfram fjármagnsgjöld námu 1.370.806 kr og nam hagnaður ársins því 7.026.528 kr. Eignir Búnaðarsambandsins í lok árs námu 26.912.490 en skuldir 14.089.967 kr. 

Kúasæðingarnar skiluðu tekjum upp á 12.775.171 kr og námu gjöld vegna þeirra 10.791.871 kr. Hagnaður af rekstri þeirra nam því 1.983.300 kr.

Fundarstjóri þakkaði Jóni og Gunnari sínar skýrslur. Hann kynnti tillögur um að starfandi verði þrjár nefndir á fundinum, Allsherjarnefnd, Fjárhagsnefnd og Þróunarsjóðsnefnd og verða menn beðnir að skrifa sig á lista fyrir þá nefnd sem menn vilja starfa í. Hann lagði síðan til að gert yrði matarhlé fyrir næsta dagskrárlið. 

Matarhlé

Álit kjörbréfanefndar

Gísli G. Magnússon formaður kjörbréfanefndar kynnti álit hennar:

Bf. Skagahrepps: Guðjón Ingimarsson, Hofi

Bf. Engihlíðarhrepps : Sævar Sigurðsson Sölvabakka

Bf. Víðdælinga : Örn Óli Andrésson Bakka;  Júlíus Guðni Antonsson Auðunnarstöðum

Félag sauðfjárbænda í Strandasýslu : Guðbrandur Björnsson Smáhömrum, 

Guðbrandur Sverrisson Bassastöðum,  Gunnar Benonýsson,  Bæ

Félag kúabænda í A-Hún: Jens Jónsson Brandaskarði,  Gróa Lárusdóttir Brúsastöðum

Ingibjörg Sigurðardóttir Auðólfsstöðum 

Bf. Svínavatnshrepps: Ægir Sigurgeirsson Stekkjardal,   Halldór Guðmundsson Holti

Bf. Bitrufjarðarhrepps : Rögnvaldur Gíslason, Gröf

Bf. Áshrepps: Egill Herbertsson Haukagili,  Ingþór Kristmundsson, Gilá

Nautgriparæktarfélag V-Hún: Sigtryggur Sigurvaldason, Litlu Ásgeirsá, 

Valgerður Kristjánsdóttir Mýrum

Bf. Sveinsstaðahrepps: Gunnar Ellertsson, Bjarnastöðum, Sigurður Magnússon, Hnjúki

Bf. Miðfirðinga : Gísli Magnússon, Staðarbakka, Kristófer Jóhannesson, Finnmörk,

Helgi Pálsson, Heggstöðum

Bf. Staðarhrepps: Ásgeir Sverrisson Brautarholti

Bf. Vatnsnesinga : Rúnar Bragason, Vatnshorni

Samtök hrossabænda, A-Hún : Magnús Jósefsson, Steinnesi, Gunnar Ríkharðsson Þingeyrum

Félag sauðfjárbænda A-Hún: Gísli H. Geirsson Mosfelli; Jakob Sigurjónsson Hóli

Bf. Kirkjubólshrepps : Matthías Lýðsson Húsavík

Bf. Árneshrepps: Björn Torfason Melum

Félag sauðfjárbænda í V-Hún:Gunnar Þorgeirsson Neðri Fitjum, Ari G Guðmundsson Bergsstöðum, Gunnar Þórarinsson Þóroddsstöðum

Bf. Nauteyrarhrepps: Þórður Halldórsson, Laugarholti

Hrossaræktarsamband V-Hún: Ingvar J.Jóhannsson, Víðidalstungu, 

Jóhann Magnússon, Bessastöðum, Þórir Ísólfsson Lækjamóti

Enginn mætti frá Búnaðarfélögum Torfalækjarhrepps, Bólstaðarhlíðarhrepps og Kaldrananeshrepps. Mættir voru því 37 af 46 fulltrúum aðildarfélaga

Umræður um skýrslur og reikninga

Gunnar Þórarinsson tók til máls, þakkaði skýrslur. Hann spurði um skiptingu milli búgreina á framlagi BÍ vegna Búnaðarsjóðs. Hann gagnrýndi að ekki hefði verið staðið fyrir almennum bændafundum á árinu og beindi því til stjórnar að huga að því á næsta starfsári. Hann sagðist einnig vilja sjá hvaða áherslur væru fyrirhugaðar í starfi ráðunauta á næstu misserum en þau atriði hefðu verið rædd á formannafundi. 

Gunnar Ríkharðsson svaraði nafna sínum. Ekki hefur verið sundurgreint á framlögum frá BÍ hvernig skipting milli búgreina kemur inn í framlag vegna Búnaðarsjóðs en sagði sjálfsagt að afla sér upplýsinga um það. Hann sagði jafnframt að litlar breytingar hafi orðið á áherslum í starfi ráðunauta milli ára og kvaðst myndu skoða betur kynningu á því. 

Skúli  Einarsson kom upp og ræddi kúasæðingar. Hann sagði að æskilegt væri að gera átak í haust til að auka kvígusæðingar og fangskoðun kúa og mæltist til að nautgriparæktarfélögin á svæðinu sameinuðust um það með ráðunautum í haust. 

Erindi Jóns Gíslasonar, forstjóra Matvælastofnunar. 

Jón Gíslason, forstjórn Matvælastofnunar flutti erindi sitt. Í því fjallaði hann m.a. um hlutverk Matvælastofnunar almennt en hún tók til starfa um síðastliðin áramót. Hún varð til við sameiningu Landbúnaðarstofnunar og matvælasviða Umhverfisstofnunar og Fiskistofu. Stærstu hlutverk hennar eru að hafa eftirlit með áburði, fóðri og sáðvöru, standa vörð um heilbigði dýra og plantna og hollustu og öryggi afurða úr landbúnaði og sjávarútvegi. Tvö meginsvið eru starfrækt hjá stofnuninni; annars vegar Heilbrigði og velferð dýra sem Yfirdýralæknir veitir forstöðu og hins vegar Matvælaöryggi og neytendamál sem hefur sér forstöðumann. 

Jón ræddi jafnframt nokkuð um Matvælalöggjöf EB, forsögu framkominna tillagna um breytingar á lögum og reglum vegna EES-samningsins og tilgang þeirra. Búið var fyrir nokkru að innleiða eldri matvælalöggjöf EB á EES og þar með á Íslandi, fyrir sjávarafurðir, fisksjúkdóma og fyrir unnar matvörur en hún gilti ekki fyrir búfjárafurðir. Staðan er sú að ekki er samræmi milli ESB- og EFTA ríkja á EES þar sem eldri EB löggjöf er í gildi í EFTA ríkjum en ný EB löggjöf í ESB-ríkjum. Þetta var farið að hafa áhrif á viðskipti milli þessara ríkja og því var ákveðið að innleiða nýja löggjöf EB í önnur ríki. Undanþága Íslands varðandi búfjárafurðir og dýraheilbrigði átti auk þess alltaf að vera tímabundin. Samræmd löggjöf innan EES verður ekki vandamál varðandi unnar matvörur, fóður, sjávarafurðir og fisksjúkdóma, né heldur varðandi aukaafurðir á dýrum en öðru máli gegnir um búfjárafurðir og dýraheilbrigði. Ákvarðanir EFTA og ESB eru m.a. að áfram verður bannað að flytja hér inn lifandi dýr, löggjöf um dýraheilbrigði verður að mestu óbreytt, nema skylt verður að taka DNA sýni vegna erfðagreiningar á riðuáhættu við fjárkaup á riðubæi.

Tvær megin ástæður eru fyrir því að verið er að skoða þessa löggjöf núna: Annars vegar hagsmunir sjávarútvegs og hins vegar að undanþága Íslands var tímabundin og forsendur ekki nógu sterkar til að viðhalda henni á grundvelli varna gegn dýrasjúkdómum. Ísland mun framfylgja EES reglum sem þýðir að sömu grunnreglur gilda fyrir öll matvæli. Þegar undanþágan okkar fellur niður verður frjálst flæði vöru innan EES landanna. Þetta hefur ekki áhrif á tolla eða magnkvóta. Með þessu verðum við hluti af innri markaði á EES, þannig að þegar búið er að samþykkja vöru inn í eitthvert EES ríkjanna, getur hún farið áfram til annarra landa innan EES. Þetta þýðir jafnframt að innlend matvælafyrirtæki sem standast eftirlit Matvælastofnunar þurfa ekki sér vottun fyrir útflutning til EES landa. Ekki verður skylda að merkja unna kjötvöru upprunalandi til neytenda. Matvælalöggjöfinni mun fylgja að afnumið verður bann í lögum við innflutningi á ófrystu hráu kjöti, en áhrif tolla og magnkvóta verða óbreytt. Reglan hefur verið sú að innflutt hrá kjötvara hefur orðið að bíða í frysti í 30 daga til að hafa öryggisventil á að hægt væri að endursenda vöruna komi upp hættulegur sjúkdómur á því svæði sem varan kom frá en ekki verður hægt að standa á þessari kröfu, verði nýja löggjöfin innleidd. Markaðseftirlit verður með vörum frá EES og hægt verður að sækja um viðbótartryggingar vegna salmonellu ef við getum sýnt fram á að við höfum mikla sérstöðu varðandi það. Þá getum við heimtað vottorð með öllum vörum að þær séu ekki salmonellusýktar. Þetta er ekki hægt með camphylobacter þar sem ekki er til nein sérstök löggjöf um það innan EES. Dýraheilbrigðislöggjöf á EES svæðinu er býsna öflug og verði vegna dýrasjúkdóma bannað að flytja matvæli frá ákveðnum ríkjum eða svæðum þá mun sjálfkrafa verða bannað að flytja það hingað til lands. Við erum aðilar að tilkynningakerfum um hættulegar vörur og dýrasjúkdóma og fylgja þá jafnan yfirlit yfir hvert vörunni hefur verið dreift, svo þá er auðvelt að taka hana af markaði. Matvælastofnun mun bera ábyrgð á að veita upplýsingar um það ef innflutt aðföng eða matvæli standast ekki þær kröfur sem gerðar eru í löggjöfinni. Við þessa löggjöf breytast kröfur um eftirlit á vegum Matvælastofnunar. Gert er ráð fyrir ákveðnum aðskilnaði milli eftirlits og þjónustu sem þýðir t.d. að héraðsdýralæknar myndu ekki mega sinna þjónustu við bændur. Þetta þýðir fækkun embætta héraðsdýralækna úr 16 niður í 6 en ekki hefur verið ákveðið hversu margir eftirlitsdýralæknar verða. Breytingar vegna búfjárafurða og eftirlits með þeim munu taka gildi í lok árs 2009. Breytingar varðandi unnin matvæli, sjávarafurðir og fóður eiga að taka gildi við samþykkt laga. Löggjöfin sem nú er í afgreiðslu hjá Alþingi er í raun einungis heimildalöggjöf en í framhaldi hennar munu síðar fylgja margar EES-reglugerðir sem innleiða þessi atriði sem hér hafa verið rædd ásamt fleirum. 

Umræður um erindi Jóns Gíslasonar

Nokkrar umræður fóru fram úr sætum samhliða flutningi Jóns á erindinu en auk þess stigu nokkrir í pontu undir þessum lið.

Matthías Lýðsson var fyrstur. Hann þakkaði gott erindi. Hann kvað alveg ljóst að í þessari löggjöf fælust miklar hættur varðandi frjálsari reglur um innflutning sem gætu leitt til þess að íslenskur landbúnaður yrði verulega undir í samkeppni við innflutta matvöru. Hann gagnrýndi jafnframt störf Landbúnaðarstofnunar/Matvælastofnunar varðandi sauðfjárveikivarnir og viðhald girðinga vegna þeirra. Einnig nefndi hann þá slæmu útreið sem Matvælastofnun fékk hjá umboðsmanni Alþingis vegna bótaákvarðana og aðra meðferð mála við riðuniðurskurð. Hann taldi að Matvælastofnun hefði tapað miklu trausti meðal bænda vegna þessara mála og sagði mikilvægt að hún reyndi að vinna það upp á ný. 

Valgerður Kristjánsdóttir talaði um að vanda yrði til við endurskipulagningu héraðsdýralækna og eftirlitsdýralækna, svo þetta bitnaði ekki á almennri dýralæknaþjónustu við bændur.

Skúli Einarsson lagði áherslu á að það væri margt að varast varðandi þessa löggjöf og hvatti fundarmenn til að láta heyra í sér við þingmenn okkar. Nú væru einungis eftir tollkvótarnir til að verja innlenda framleiðslu og óvíst að sjá fyrir hvernig stjórnvöld muni taka á þeim málum í framtíðinni. 

Jón Gíslason, Stóra-Búrfelli kvað sér hljóðs. Honum fannst óeðlilegt að þetta frumvarp hafi ekki komið til umsagnar hjá Búnaðarsamböndunum. Hann kvað einnig sérkennilegt að þetta hefði ekki verið kynnt á Búnaðarþingi, þar sem fram hefur komið að þetta hafi legið fyrir síðan í október. Það hljóti að vera ástæða fyrir þessum feluleik í kringum þetta frumvarp, að menn séu hræddir við afleiðingar þess. Hann spurði nafna sinn út í kostnað við landamærastöðvar sem munu fylgja í kjölfar löggjafarinnar. Hann nefndi einnig að ekki sé hægt að treysta of mikið á að tollkvótar takmarki innflutning, því það geti verið fljótt að breytast. 

Halldór Guðmundsson spurði framsögumann hvað honum fyndist um áhrif þessarar löggjafar á bændur sem matvælaframleiðendur til langframa. 

Gísli Magnússon gagnrýndi að alltaf væri verið að auka kostnað við eftirlit og taldi hættu á að þessi nýja löggjöf myndi auka enn á það. Allt skilaði þetta sér til neytenda að lokum. Hann gagnrýndi jafnframt löggjöfina varðandi fækkun héraðsdýralækna. 

Jón Gíslason framsögumaður sté á ný í pontu og svaraði fyrirspurnum eftir bestu getu. Hann sagði að gagnrýni varðandi meðferð mála við riðuniðurskurði ætti frekar að beinast að Landbúnaðarráðuneytinu en Matvælastofnun, þar sem álit umboðsmanns væri fyrst og fremst gagnrýni á að reglugerð um riðuniðurskurði ætti sér ekki nógu sterka lagastoð. Matvælastofnun væri bara milligönguaðili í þeim málum. Hann sagði að kostnaður við rekstur landamærastöðva félli á Matvælastofnun. Varðandi fjárhagslega hagsmuni framleiðenda treysti hann sér ekki til að svara  þar sem það væri meira pólitískt mál. Hann taldi hins vegar að löggjöfin væri góð að því leyti til að hún ýtti enn frekar undir vandaða innlenda matvælaframleiðslu.

Mál lögð fram til nefnda

Skipaðar voru þrjár nefndir og formenn þeirra eftirfarandi:

Fyrir Þróunarsjóðsnefnd fer Valgerður Kristjánsdóttir

Fyrir Allsherjarnefnd fer Ægir Sigurgeirsson 

Fyrir Fjárhagsnefnd fer Gunnar Þórarinsson

Stjórn skipti málum sem fyrir lágu niður á nefndir. Auk þess gaf fundarstjóri orðið laust um fleiri mál sem lögð skyldu fyrir nefndir. 

Gunnar Ríkharðsson beindi því til fundarins að senda þeim sem kærðu riðuniðurskurðarmál til Umboðsmanns Alþingis, stuðningsyfirlýsingu. 

Gísli Magnússon kynnti tillögu frá aðalfundi Búnaðafélags Miðfirðinga og var henni vísað til allsherjarnefndar.

Örn Óli Andrésson kynnti tillögu frá aðalfundi Búnaðarfélags Víðdælinga og var henni vísað til allsherjarnefndar.

Þá var gert kaffihlé og tóku nefndir til starfa í framhaldi af því. 

Nefndarstörf og afgreiðsla mála

Ægir Sigurgeirsson kynnti tillögur Allsherjarnefndar: 

1. Aðalfundur BHS haldinn 22. apríl 2008 í Ásbyrgi samþykkir að beina því til stjórnar BHS að hafa forgöngu um að koma af stað vinnu við hnitsetningu landamerkja jarða á starfssvæði sínu. 

Samþykkt samhljóða

2. Aðalfundur BHS haldinn 22. apríl 2008 í Ásbyrgi sendir þeim Sigríði Jónsdóttur og Sævari Bjarnhéðinssyni, ábúendum í Arnarholti í Biskupstungum, bestu þakkir fyrir að hafa haft forgöngu um að réttur verði hlutur þeirra bænda gagnvart stjórnvöldum sem þurfa að skera niður fjárstofn sinn vegna riðuveiki.

Samþykkt samhljóða. 

3. Aðalfundur BHS haldinn 22. apríl 2008 í Ásbyrgi mótmælir harðlega öllum hugmyndum um óheftan innflutning á ferskum, hráum kjötvörum eins og lagt er til í fyrirliggjandi frumvarpi frá landbúnaðarráðherra án þess að áður séu rækilega könnuð áhrif þess á framleiðslu, sölu og úrvinnslu á íslenskum kjötvörum. Einnig mælist fundurinn til að kannaðar verði afleiðingar þess á búsetu í landinu. Fundurinn lýsir þungum áhyggjum yfir að dýraheilbrigði og þeirri góðu sjúkdómastöðu sem er hér á landi sé stefnt í voða ef þessi áform ganga óbreytt eftir. Einnig átelur fundurinn harðlega að innleiðing á matvælalöggjöf EB hafi ekkert verið kynnt fyrir bændum fyrr en málið virðist frágengið.

Samþykkt samhljóða

Matthías Lýðsson kynnti tillögur Þróunarsjóðsnefndar:

4. Aðalfundur BHS haldinn 22. apríl 2008 í Ásbyrgi samþykkir að reglur þróunarsjóðs verði eftirfarandi:

1. Sjóðurinn heitir Þróunarsjóður BHS

2. Stjórn sjóðsins er stjórn BHS

3. Stofnframlag BHS í sjóðnum er 5,2 milljónir. Heimilt er að taka við framlögum og styrkjum frá öðrum aðilum. 

4. Sjóðurinn veitir styrki til nýsköpunar og þróunarverkefna í landbúnaði á félagssvæði BHS og veitir framlög til landbúnaðarnáms. 

5. Einstaklingar og félög innan BHS geta sótt um framlög úr sjóðnum. Æskilegt er að mótframlag fáist á móti veittum styrk. 

6. Heimilt er að veita árlega styrki úr sjóðnum sem nemur vöxtum hans. 

7. Stjórn sjóðsins auglýsir eftir umsóknum sem skulu berast fyrir 1. október ár hvert. 

Viðaukatillaga:

Aðalfundur BHS haldinn 22. apríl 2008 í Ásbyrgi beinir því til stjórnar BHS að leita leiða til að efla þróunarsjóð BHS með aðkomu fleiri aðila. Niðurstöður þess verkefnis verði kynntar á aðalfundi BHS 2009. 

Skúli Einarsson kvað sér hljóðs um tillögurnar Hann óttaðist að það færi mikill tími í að veita litlu fé úr þessum sjóð. 

Júlíus Guðni Antonsson kvaðst sammála Skúla að nokkru leyti en sagði að þess vegna hefði nefndin komið með viðaukatillöguna til að freista þess að efla sjóðinn. 

Fyrri tillagan samþykkt samhljóða en sú síðari með þorra atkvæða gegn einu. 

Gróa M. Lárusdóttir kynnti fyrstu tillögu Fjárhagsnefndar:

5. Aðalfundur BHS haldinn 22. apríl 2008 í Ásbyrgi Laugarbakka samþykkir að frá og með 1. maí 2008 verði veittur afsláttur af gjaldskrá kúasæðinga þannig að kvígusæðing verði á 500 kr, kúasæðing á 1.500 kr. og sæðing á kúm utan skýrsluhalds og hjá framleiðendum utan BHS verði 2.500 kr. Fangskoðun á kúm verði án gjalds næsta árið.

Enn fremur lagt til að gert verði átak á svæðinu varðandi kvígusæðingar og fangskoðanir kúa í samráði við ráðunauta BHS og BÍ. 

Samþykkt samhljóða

Gísli Magnússon kynnti aðra tillögu fjárhagsnefndar.

6. Aðalfundur BHS haldinn 22. apríl 2008 í Ásbyrgi samþykkir að árgjald árið 2008 verði 3.000 kr á hvern félagsmann. Hjón og sambýlisfólk greiði eitt gjald. Framkvæmdastjóra BHS verði falið að leita hagkvæmustu leiða í innheimtu á félagsgjöldum. Greiða skal árgjald fyrir áramót. 

Samþykkt samhljóða

Björn Torfason kynnti þriðju tillögu fjárhagsnefndar. 

7. Aðalfundur BHS haldinn 22. apríl 2008 í Ásbyrgi samþykkir að fulltrúar á aðalfundi BHS fái greitt sem nemur árgjaldi til BHS fyrir fundinn auk aksturspeninga fyrir akstur umfram 120 km skv. reikningi. 

Samþykkt samhljóða.

Halldór Guðmundsson flutti fjórðu tillögu fjárhagsnefndar. 

8. Aðalfundur BHS haldinn 22. apríl 2008 í Ásbyrgi samþykkir að laun stjórnarmanna verði sem hér segir:

Formaður fái 50.000 kr á ári

Aðrir stjórnarmenn fái 20.000 kr á ári

Auk þess fái stjórnarmenn 8.000 kr fyrir hvern fund svo og akstur skv. ríkistaxta. 

Skoðunarmenn fái 10.000 kr á ári og akstur skv. ríkistaxta.

Samþykkt samhljóða

Gunnar Þórarinsson flutti fimmtu tillögu fjárhagsnefndar. 

9. Aðalfundur BHS haldinn 22. apríl 2008 í Ásbyrgi samþykkir reikninga BHS fyrir árið 2007 eins og þeir hafa verið lagðir fram á fundinum. 

Samþykkt samhljóða. 

Kosningar:

Tveir menn úr V-Hún í stjórn BHS til þriggja ára og tveir til vara. 

Stungið var upp á Skúla Einarssyni og Ólafi Benediktssyni sem aðalmönnum í stjórn áfram. Til vara Örn Óli Andrésson og Matthildur Hjálmarsdóttir. Ekki komu fram aðrar tillögur og voru þau kjörin með lófataki.  

Tveir skoðunarmenn reikninga til eins árs og tveir til vara. 

Stungið var upp á Stefáni Á. Jónssyni og Ólafi B. Óskarssyni sem skoðunarmönnum áfram og til vara Máni Laxdal og Rafn Benediktsson. Ekki komu fram aðrar tillögur og voru þeir kjörnir með lófataki. 

Önnur mál

Ólafur Benediktsson kom upp og hvatti fundarmenn til að nýta betur heimasíðu BHS. Senda þangað inn fundarboð og fleiri fréttir til að halda henni lifandi. 

Skúli Einarsson kom upp og tók undir tillögu Ólafs. Hann hvatti fundarmenn og starfsmenn BHS jafnframt til að vera duglegri að koma fréttum úr héraðinu meira á framfæri í Bændablaðinu og á öðrum vettvangi. 

Jakob Sigurjónsson kom upp og vildi forvitnast um afgreiðslu tillögu frá síðasta aðalfundi um að haldið yrði vinnuvélanámskeið á svæðinu. Hann tók jafnframt undir með þeim Skúla og Ólafi að við þyrftum að láta meira bera á okkur. 

Guðbrandur Björnsson spurði stjórn hvort ekki hefði borist erindi frá Fjárræktarfélagi Kirkjubólshrepps. 

Gunnar Ríkharðsson kom upp og sagði frá því að hann hefði haft samband við Ríkisútvarpið og sagt þeim frá þessum aðalfundi okkar í dag og að Jón Gíslason forstjóri Matvælastofnunar myndi mæta. 

Gísli Magnússon tók undir þetta með kynningarmálin. Hann spurði einnig eftir fundargerð frá formannafundi. Hann velti fyrir sér hvort búfjáreftirlitið ætti að gera athugasemdir við það þegar skepnur t.d. sauðfé eru greinilega offóðraðar. Auk þess væri víða loftræstingu ábótavant í gripahúsum og þyrfti að taka betur á því. 

Ingvar Jón Jóhannsson gagnrýndi að búfjáreftirlitið sé ekki búið á tilskyldum tíma. Einnig taldi hann að betur þyrfti að forgangsraða á hvaða bæi er farið fyrst. 

Gunnar Ríkharðsson kom upp og svaraði fyrirspurnum. Hann sagði m.a. frá að þeir sem fá athugasemdir í búfjáreftirliti væru heimsóttir snemma árið eftir. 

Fundarstjóri gerði það að tillögu sinni að fundargerð yrði send til fundarmanna í tölvupósti og þeim gefin vika til að gera við hana athugasemdir áður en hún yrði skoðuð sem samþykkt. Var ekki hreyft mótmælum við því. 

Jón Gíslason, formaður BHS kom upp og svaraði því sem til stjórnar var beint. Hann þakkaði jafnframt fundarmönnum fyrir góðan fund og starfsmönnum Búnaðarsambandsins fyrir gott samstarf á árinu. Að því loknu sleit hann fundi. 

________________________________________________________________________
